
13.00.00 – Педагогика фанлари  

 
 

Ergashev Omonboy Turgunbayevich 
Namangan davlat universiteti  

“Pedagogika nazariyasi va tarixi”  
kafedrasi tayanch doktoranti. 

 
TALABALARNING BADIIY TAFAKKURINI RIVOJLANTIRISHNING IJTIMOIY 

ZARURATI VA PEDAGOGIK ASOSLARI 
 
Annotatsiya. Maqolada talabalarning ong va madaniyatiga badiiy tafakkurning ta’siri, rivojlanish 

tamoyillari hamda funksional ahamiyati, badiiy tafakkurdagi milliy va umuminsoniy badiiy qadriyatlar 
integratsiyalashuvining xarakteri, ularning ijtimoiylashish qonuniyatlarini pedagogik tahlil qilinib, ijtimoiy ong va 
madaniyat taraqqiyotini rag‘batlantiruvchi omillar tizimida badiiy tafakkurdan foydalanishning konstruktiv-
ratsional usullarini topish masalalari yoritilgan. 

Kalit so‘zlar: badiiy tafakkur, madaniy tafakkur, ijtimoiy ong, ijtimoiy taraqqiyot, ijtimoiy munosabat, 
ijtimoiy-didaktik, ijodiy qobiliyat, ma’naviy-madaniy. 

artistic values in artistic thinking, the pedagogical analysis of their socialization laws, the constructive-rational use 
of artistic thinking in the system of factors stimulating the development of social consciousness and culture are 
analyzed in the article. the issues of finding methods are highlighted. 

Key words: artistic thinking, cultural thinking, social consciousness, social development, social attitude, 
social-didactic, creative ability, spiritual-cultural. 

Badiiy tafakkur o‘z tarixiy taraqqiyoti jarayonida inson ma’naviy kamolotini 

yuksaltirish, badiiy dunyoqarashini shakllantirish, estetik his tuyg‘ularini boyitish kabi muhim 

ijtimoiy funksiyani bajarib kelgan.  

Insoniyat tafakkur taraqqiyotining ma’naviy-madaniy mezonlar tizimida badiiy tafakkur 

alohida ahamiyat kasb etib, badiiy tafakkur ijtimoiy munosabatlarini hayotiy badiiy timsollarda 

aks ettirish orqali mavjud jamiyat kishilarining madaniy saviyasi darajasi hamda 

dunyoqarashini ifodalash bilan birga, inson shaxsini tarbiyalash kabi murakkab funksiyani ham 

bajarib kelgan.  

Jahon pedagogikasida erishilayotgan ilmiy-amaliy tadqiqotlar natijasida ta’lim 

oluvchining kasbiy kompetentligini mustahkamlash bilan birgalikda, uning mustaqil fikr 

yuritishi, erkin mushohada qilishi birlamchi omil bo‘lib, bu borada badiiy tafakkur barcha 

omillarning poydevoridir. 

Shu o‘rinda O‘zbekiston Respublikasi Prezidenti Sh.Mirziyoyev o‘z nutqilarida – 

“O‘quvchilarda erkin va kreativ fikrlashni, jamoada ishlash va muloqot ko‘nikmalarini 

shakllantirish zarur” [1] deb ta’kidlaganlari xozirgi kunning dolzarb va g‘oyat muhim vazifa 

ekanligini belgilab beradi. 

Binobarin, jamiyat kishilarining ijtimoiy-madaniy faoliyati bilan bog‘liq ma’naviy-

madaniy hayotini kompleks-sistemali o‘rganishda, millatning badiiy-madaniy darajasi, uning 

potensial imkoniyatlarini ilmiy tadqiq qilish muhim ahamiyatga ega. Shu nuqtai nazardan, biz 

o‘rganayotgan mavzuning dolzarbligi:  

– birinchidan, tarixan shakllangan milliy va umuminsoniy badiiy tafakkurning shaxs ong 

va madaniyatiga ta’sirini, rivojlanish tamoyillari va funksional ahamiyatini falsafiy tahlil qilish;  

– ikkinchidan, ijtimoiy-ma’naviy madaniyatni shakllantirish va rivojlantirishda badiiy 

tafakkurning sub’yektiv omil sifatidagi ta’sir imkoniyatlarini ko‘rsatish;  

– uchinchidan, badiiy tafakkur rivojlanishi bilan shaxs ma’naviy madaniy tafakkur 

darajasining aloqadorligi, deterministik bog‘lanish va taqozolanganligini o‘rganish;  

– to‘rtinchidan, badiiy tafakkurdagi milliy va umuminsoniy badiiy qadriyatlar 

integratsiyalashuvining xarakteri, ularning ijtimoiylashish qonuniyatlarini pedagogik tahlil 

qilish;  

– beshinchidan, badiiy tafakkurning hozirgi davrda globallashayotgan madaniy 

muammolarni hal qilishdagi ijtimoiy-siyosiy, g‘oyaviy-mafkuraviy rolinini ko‘rsatish;  

– oltinchidan, jamiyat taraqqiyoti taqozosi bo‘lgan: ijtimoiy, iqtisodiy, siyosiy, ma’naviy 

sohalarini madaniylashtirishda badiiy tafakkurning o‘rni va rolini o‘rganish;  

– yettinchidan, ijtimoiy ong va madaniyat taraqqiyotini rag‘batlantiruvchi omillar 

tizimida badiiy tafakkurdan foydalanishning konstruktiv-ratsional usullarini topish 

masalalarini ilmiy hal qilish zaruriyati bilan belgilanadi.  

Qadimgi davr san’atining tarixiy-badiiy manbalaridan bo‘lgan xalq og‘zaki ijodiyoti 

namunalarida, ilk tosh bosma bitiklarida, keyinchalik shakllangan yozma badiiy tafakkur 

namunalari insonning ongli munosabati haqida g‘oyat qimmatli fikrlar uchraydi. Bunda 

ma’naviyatni, xususan so‘z san’atini o‘zida mujassam etgan badiiy adabiyot ajdodlar amaliy 

tarbiya tajribasida asosiy usul va vosita hisoblangan. Masalan, Olam va odamning 

yaratilishi”[13;10-b.] kabi qadimgi afsonalar mohiyatiga, inson va jamiyat uyg‘unligi, insonning 

milliy madaniy xususiyatlarni avaylab-asrashga mas’ulligi singdirib yuborilgan. 

Insoniyat tarixining nisbatan keyingi davrlarida Sharq va G‘arbning buyuk 

mutafakkirlari ham bu masalaga alohida e’tibor qaratishgan. Masalan, qadimgi Xitoy 

mutafakkiri Konfutsiy san’at inson qalbida go‘zallik, ezgulik va foydalilikning uyg‘unligini 

ta’minlaydi, deb hisoblagan[5; 143-144-b.]. Shuningdek, yunonistonlik faylasuf, notiq Horgiy: 

“San’at odamlarni boshqa hunarlardan ko‘ra ko‘proq ishontiradi... Dori-darmon jismimizga 

qanday ta’sir o‘tkazsa so‘z ham ruhimizga shunday ta’sir ko‘rsatadi” [17; 52-b.], degan edi. 

Badiiy tafakkurning inson va jamiyat hayotidagi o‘rni to‘g‘risidagi qarashlar tarixida 

Arastu ta’limoti alohida o‘rin tutadi. Uning fikricha. “Tabiat insonga intellektual va axloqiy 

kuchni bergan, ammo, u bu quroldan teskari tomonga ham foydalanishi mumkin. Shuning 

uchun axloqiy kafolatlarsiz bo‘lgan inson eng murtad va yovvoyi mavjudotdir” [4; 162-b.]. 

Faylasufning bu fikridan inson fe’lidagi yovuzlikni bartaraf etib turuvchi vositalarga, xususan 

badiiy tafakkurga ehtiyoj muhim ahamiyatga egaligini anglash mumkin. Keyinchalik, Sharqda 

“Ikkinchi muallim” unvoniga sazavor bo‘lgan Abu Nasr Farobiy ham Aristotel g‘oyalarini 

rivojlantirib, o‘zining “She’r san’ati”, “Shoirlar she’r yozish san’ati qonunlari haqida” [3; 110-

125-b.], degan asarlarida poeziyaning inson ruhiga emotsional ta’siri haqida qimmatli fikrlar 

bildirgan.  

Tarixiy taraqqiyot davomida Markaziy Osiyodan yetishib chiqqan Mahmud Koshg‘ariy, 

Abu Ali ibn Sino, Nosir Xisrav, Ahmad Yassaviy, Yusuf Xos Hojib, Umar Xayyom, Abdurahmon 

Jomiy, Lutfiy, Alisher Navoiy, Bobur, Mashrab, Maxmur, Gulxaniy, Muqimiy, Furqat va Ogahiy 

kabi yuzlab Sharq buyuk mutafakkirlarining adabiy asarlaridagi teran ta’limotlar 

umuminsoniyat ma’naviy merosi sifatida e’tirof etilishi va umumjahon ma’naviy tafakkur 

rivojiga ulkan hissa bo‘lib qo‘shilganligi tarixiy haqiqatdir.  

So‘z mulkining sultoni Alisher Navoiy xalqimizning ongi va tafakkuri, badiiy madaniyati 

tarixida butun bir davrni tashkil etadigan buyuk shaxs. Uning “Layli va Majnun” dostonida o‘tkinchi 

dunyo tashvishlari va odamlarining ta’na-yu doshnomlaridan bezor bo‘lgan Qays sahroga 

chiqib, “vahshatlik eldin ulfat rishtasini uzib, vahshiylar bilan do‘stlashadi” [7; 467-b.], ularni 

Nafal singari ovchilar zulimidan qutqarib, himoya qiladi. Qaysni odamlar “majnun-telba” deb, 

atashsa-da, uning qalbida borliqqa, tabiatga, uning jonzotlariga mehr-muhabbat, rahm-shafqat, 

achinish hissi o‘zi yashagan jamiyat odamlarga nisbatan cheksiz. Shuningdek, ”Farhod va 

Shirin” dostonidagi Farhodning ariq qazib, elga suv keltirishi, yoki “G‘urbatda g‘arib shodmon 

bo‘lmas emish” [2; 778-779-b.] ruboiysining mazmuni mohiyatida ham axloq, tarbiyaga oid 

juda qimmatli g‘oyalar mujassamlashgan.  

Umuman olganda Sharq, xususan o‘zbek klassik adabiy tafakkurida shaxs ongi va 

madaniyatini shakllantirishga xizmat qiladigan ma’naviy-ma’rifiy, axloqiy asoslarini ko‘plab 

topish mumkin. Bobir, Turdi, Maxmur, Gulxaniy, Muqimiy, Furqat, Ogahiy, G‘urbat kabi 

ijodkorlarning bu mavzuga daxldor ijodiy merosi bunga dalildir. Ogahiyning “Tav’viz ul 

oshiqin” (“Oshiqlar tumori” [11; 10-11-b.]) devoni va boshqa tillardan tarjima qilgan “Kalila va 

Dimna”, “Xaft paykar”, “Qobusnoma”, “Axloqi Muqsiniy” kabi ijtimoiy-didaktik xarakterdagi 

asarlar insonning badiiy tafakkurini rivojlantirishga katta xizmat qilgan badiiy ijod 

namunalaridir.  

Shuningdek, Ibrohim Rahimning “Hayot buloqlari”, “Odam qanday toblanadi”, Said 

Ahmadning “Qirq besh kun”, Sharof Rashidovning “Bo‘rondan kuchli”, “G‘oliblar” romanlari, 

Rahmat Fayzining “Cho‘lga bahor keldi”, Hakim Nazirning “Cho‘l bekasi” ocherklari, 

M.T.Oybekning “Oltin vodiydan shabadalar” romanlari va boshqa shunga o‘xshash asarlarda 

zamonning ruhi ustuvor bo‘lgan holda badiiy tafakkur namoyon bo‘ladi. Shu bilan birga, 

O.Yoqubovning “Oqqushlar, oppoq qushlar”, “Diyonat”, A.Muxtorning “Chinor”, S.Axmadning 

“Jimjitlik”, M.Muhammad Do‘stning “Lolozor”, T.Po‘latovning “Mulk”, “G‘oyibning qaytishi”, 

S.Karomatovning “Oltin qum” kabi asarlar ham talabalarning badiiy tafakkurini o‘stirishda 

muhim ahamiyat kasb etadi. Demak, mavjud ilmiy manbalarni sinchiklab o‘rganish va tahlil 

etish shuni ko‘rsatmoqdaki, hozirgacha olamshumul muammoga aylangan ijtimoiy 

muammolarni hal etishda badiiy tafakkur namunalarining o‘rni, uning shaxs badiiy 

dunyoqarashi va madaniyatini shakllantirish bilan bog‘liq muhim ilmiy-nazariy muammolari 

alohida tadqiqot mavzusi sifatida, maxsus o‘rganilmasdan, ilmiy jamoatchilik e’tiboridan 

chetda qolib kelmoqda.  

Badiiy tafakkurning, ma’naviy hodisa sifatida, ijtimoiy taraqqiyotga ta’sir yo‘nalishlari 

qator fanlar tomonidan o‘ziga xos tamoyillar asosida o‘rganiladi. Zero, adabiyot ma’naviy 

madaniyat mohiyatini tashkil etadi va uning ko‘zgusidir[10; 39-b.]. Xususan badiiy adabiy tur 

va janrlarining inson ruhiyatiga ta’sir qiluvchi sub’yektiv omil maqomini tahlil qilish, uning 

funksional taraqqiyoti yo‘nalishlarini ko‘rsatib beradi. Adabiyot ijtimoiy ongning maxsus shakli 

bo‘lib, jamiyat mahsuli va ayni damda, uning madaniy taraqqiyoti darajasini ham ifodalaydi. Biz 

tadqiq qilayotgan mavzu doirasida esa, talabalarning badiiy tafakkuriga va madaniyatiga 

ta’sirini ijtimoiy-pedagogik, madaniyat nazariyasi nuqtai nazaridan tadqiq qilish, uning o‘ziga 

xos ko‘p qirrali funksional xususiyatlarini kompleks-sistemali aniqlashga yo‘naltirilgan.  

Badiiy tafakkurning jamiyatga, uning kishilariga ta’sir imkoniyatlari, yo‘nalishlari dunyo 

olimlari tomonidan keng o‘rganilib, muqobil qarashlar ilgari surilgan. Badiiy tafakkurning 

in’ikos ob’yekti bo‘lgan ijtimoiy borliqning dinamik o‘zgarishi jarayonida, uning kelib chiqish 

genezisi va ontologiyasiga doir talqinlarida, badiiy tafakkur va sivilizatsiya munosabatlariga oid 

bahs-munozaralar hamon davom etib kelmoqda. Masalan, “Madaniy antropologiya”ning yirik 

vakillaridan biri U.Teylor: “Badiiy tafakkur moddiy ob’yekt yoki ko‘z ilg‘aydigan zohir hatti-

harakat, fe’l-atvor emas, balki avvalambor ma’naviy ko‘rinishdir” [16; 237-b] desa, F.Begbi 

badiiy tafakkurni moddiylikdan “tozalash”ga intilib, kitobning jismoniy ob’yekt sifatida badiiy 

tafakkurga tegishli ekanligini inkor etadi. Uning fikricha, badiiy tafakkurga faqat o‘y-fikrlarni 

kiritish mumkin[12; 77-87-b.]. Yoki, ulug‘ hind yozuvchisi Robindranat Tagor “Adabiyotning 

mazmuni” nomli maqolasida: “Tashqi dunyo bizning ongimizga ta’sir qilib, unda boshqa 

dunyoni vujudga keltiradi. Bu dunyo tashqi dunyoda hosil bo‘lgan bo‘yoqlar, obrazlar, 

tovushlar va boshqalarga liq to‘la bo‘lish bilan birga, bizning yaxshilik va yomonlik to‘g‘risidagi 

tushunchalarimiz ham, qo‘rqish, ajablanishlarimiz, qayg‘u va shodliklarimiz ham, u bilan 

chambarchas bog‘liq, uning turli-tuman tashqi ifodasi ma’naviy dunyomizdagi xazinamizga 

bog‘liqdir” [15; 36-b.], degan xulosaga keladi.  

Xullas, bunday ta’riflarda badiiy tafakkur, faqat ma’naviy hodisa sifatida talqin qilinadi. 

Ayni paytda, ijtimoiy-falsafiy fikrlar rivojida, badiiy tafakkur to‘g‘risidagi ta’riflarda muayyan 

o‘zgarishlar kuzatilmoqda. Shu fikrlarni umumlashtirib aytganda, badiiy tafakkur - inson tarixiy 

amaliyotida tabiiy va ijtimoiy borliqqa munosabatining o‘zgartirilgan ideal shaklidir.  

Yuqorida nomi qayd qilingan mualliflarning badiiy tafakkurga bergan ta’riflarini, bu 

ijtimoiy hodisani o‘rganishga qo‘shilgan o‘ziga xos hissa, deb hisoblash mumkin. Albatta, 

ijtimoiy munosabatlar badiiy tafakkur shakllanishining manbai, lekin inson ruhi uning rivojiga 

ta’sir qilmaydi, degan fikrlarda bir tomonlama yondoshuv ko‘zga tashlanadi. Bunda, bizning 

nazarimizda, badiiy obrazlarni yaratish jarayoni yetarli darajada aks ettirilmagan. Badiiy 

tafakkurni konkret-tarixiy amaliyot sohasidan keltirib chiqaruvchi yana boshqa ko‘plab 

ta’riflar ham bor. Masalan, V.I.Mejuev: “Badiiy madaniyat - o‘zida insonning tabiat va jamiyat 

bilan amaliy birligi, uning tabiiy va ijtimoiy shartlangan faoliyatida mavjudligining ma’lum 

usulini aks ettiradi” [8; 101-b.], deb yozishi bilan, uning uslubligiga ustuvor ahamiyat bergan, 

ya’ni bu holatda, bir tomondan, asosiy e’tibor insonning o‘ziga, uning mavjudligi usuliga 

qaratiladi, ikkinchi tomondan esa, bu yerda ham konkret-tarixiy amaliyot taklif qilinayotgan 

ta’rifning asosini tashkil qiladi. Badiiy tafakkur insoniyat tarixiy taraqqiyoti jarayonida 

erishilgan ma’naviy boyliklari darajasini ko‘rsatadigan asosiy mezonlaridan biri hisoblanadi 

Shuning uchun ham, badiiy adabiyotning mazmunida fikr erkinligidan, faoliyat erkinligiga 

o‘tishga imkon beruvchi sub’yektiv omilning qudratini va uning ta’sirida vujudga kelgan 

ob’yektiv reallikni ko‘ramiz. Zero, insoniyat tomonidan to‘plangan moddiy madaniyatning har 

qanday shakli va ma’naviy kuch-qudratning ahamiyati o‘z ifodasini badiiy adabiyotda topadi. 

Binobarin, shu ma’noda badiiy tafakkurning talabalarning dunyoqarashi va madaniyatiga 

ta’sirini tahlil etish nazariy-metodologik ahamiyatga ega. Chunki, badiiy adabiyot tarixiy kelib 

chiqish genezisiga ko‘ra ob’yektiv hodisadir. Lekin, inson ongiga ta’siri nuqtai nazardan 

sub’yektiv omil rolini bajaradi[14; 230-b.]. 

Badiiy tafakkurda ob’yekt va sub’yekt munosabatlarini talabalar ongi, madaniyatini 

shakllantirish kontekstida olib qaraydigan bo‘lsak, jamiyat ma’naviy hayotidagi rolining oshib 

borish qonuniyatini ko‘ramiz. Ayni damda, adabiyot “suvratdan siyratga, jamiyatdan insonga, 

tashqaridan ichkariga qaytayotgandek, irmoqdan dengizga ulanayotgandek taassurot beradi” 

[9; 262-b.]. Bu fikrlarni ham tizimlashtirib aytadigan bo‘lsak, badiiy tafakkur - moddiy va 

ma’naviy ne’matlar yaratishga qaratilgan jismoniy kuchni va aqliy salohiyatni 

rag‘batlantiruvchi ijodiy faoliyat jarayonidir. Bundan shunday xulosa kelib chiqadi, ya’ni: badiiy 

tafakkur qandaydir qotib qolgan, qat’iy chegaralangan holat emas, balki o‘zida ijtimoiy amaliyot 

taraqqiyotining dinamik xususiyatlarini aks ettiradi va unga xizmat qiladi.  

Bizningcha, badiiy tafakkurning talabalarning madaniy dunyoqarashi va madaniyatni 

shakllantirishdagi rolini ta’riflash masalasiga ham xuddi shu nuqtai nazardan yondoshish 

kerak. Agar badiiy tafakkurning voqelikni badiiy amaliyot nuqtai nazaridan qaraydigan bo‘lsak, 

ikki asosiy shaklda namoyon bo‘lishini ko‘ramiz. Birinchidan, asosi ijtimoiy amaliyot bo‘lgan 

konkret tarixiy hodisa badiiy tafakkurda talabaning dunyoqarashi va ijtimoiy mas’uliyatini 

anglash shakli sifatida o‘z aksini topadi. Bu holatda, badiiy tafakkur insoniyat hayotida ijtimoiy 

borliqni badiiy obrazlarda aks ettiruvchi ma’naviy madaniyatning maxsus shakli hisoblanadi. 

Shuningdek, badiiy tafakkur ijtimoiy-tarixiy tajribalarni va shakllangan qadriyatlarni janrlariga 

xos tarzda aks ettiradi, jamlaydi, umumlashtiradi hamda ommaga transformatsiya qiladi. 

Ikkinchidan, badiiy tafakkurning ma’naviy madaniyat tizimidagi funksional differensiyalashish 

xususiyatiga qarab maxsus vazifalari belgilanishi mumkin. Badiiy tafakkur muammolariga 

bag‘ishlangan maxsus adabiyotlarda uning o‘ziga xos vazifalari ajratib ko‘rsatiladi. Masalan, 

L.N.Kogan badiiy tafakkurning: insonparvarlik, normativ, aksiologik, semiotik va boshqa 

ijtimoiy vazifalarini ajratib ko‘rsatadi[6; 10-11-b.]. Bunday turkumlashtirish hozir ham ilmiy 

adabiyotlarda keng qo‘llanilmoqda. Yuqoridagilardan kelib chiqib, badiiy tafakkurni ma’naviy 

madaniyatning muhim qismi sifatida talabalarning badiiy madaniyatini shakllantirishdagi 

funksional roli muhim ahamiyat kasb etadi. Lekin,  badiiy qadriyatlarning, ijod amaliyoti 

ko‘rinishlarida qo‘llanilishi, uning avtanom rolini va mustaqil ahamiyatini to‘liq namoyon qila 

olmaydi. Shuning uchun badiiy tafakkurda, uning umumiy taraqqiyotini ta’minlashi uchun 

zarur bo‘lgan asosiy ob’yektiv shart-sharoitlarni, sub’yektiv omillarini belgilab beradigan 

madaniy-tarixiy motivlarni, harakatlantiruvchi mexanizmlarni turkumlashtirish bilan bog‘liq 

bo‘lgan vazifani aniqlash kerak. 

Shunday xulosaga kelish mumkin, ya’ni: badiiy tafakkur ijtimoiy-tarixiy amaliyot 

jarayonini umumlashtiradigan, o‘zini inson harakatlari va faoliyatida hamda bu faoliyat 

natijalarida topuvchi bilimlar va tajribaning badiiy obrazlar orqali o‘zlashtirilishidir. Bu 

xulosalarga ko‘ra, badiiy tafakkur insoniyat tomonidan tarixiy taraqqiyot jarayonida 

o‘zlashtirgan tajribaning sifat holatidir. Insonning tafakkur tarzi u yashab turgan mintaqaning 

ijtimoiy shart-sharoitiga, turmush maromiga va mavjud jamiyat kishilarining tabiat to‘g‘risidagi 

dunyoqarashi hamda unga bo‘lgan munosabatlari bilan uzviy bog‘liqdir. Demak, inson 

ma’naviy-ma’rifiy va axloqiy sifatlari bilan mavjud jamiyatga daxldor. U yaratgan badiiy 

tafakkur esa, shu ma’noda ijtimoiy-didaktik va falsafiy-pedagogik hodisadir. 

